
Blogoù brezhonek gant Nireblog !
Roet ez eus bet lañs nevez zo d'ur servij hollvrezhonek nevez war Internet: peadra da sevel ur blog (un doare deizlevr en-linenn)! Ma 'z eus dija kalzig a vlogoù maget gant brezhonegerien, e vez an etrefas e galleg pe e saozneg peurvuiañ. Ma oa brezhonek an danvez, ne oa ket brezhonek an endro. Cheñchet an traoù gant Nireblog. Ur savenn digoust da sevel blogoù eo Nireblog, graet evit gellout sevel blogoù er muiañ a yezhoù ar gwellañ. Savet eo bet Nireblog gant un Euskarad, David Gonzalez. Evit ar poent e c'heller ober gant e ijinadenn en un dek yezh bennak. Gant Fulup Jakez, rener Ofis ar Brezhoneg, eo bet graet troidigezh Nireblog e brezhoneg. Labouret en doa c'hoazh war stumm brezhonek Skype. Kinnig a ra neuze Nireblog roll ar blogoù dre yezh, tu a vo neuze da gaout un tañva eus ar "blogva" brezhonek. Sur e plijo kement-se d'an holl vrezhonegerien sot gant ar blogoù. D'ho klavieroù !
Evit mont da grouiñ e vlog gant Nireblog:

http://nireblog.com/all
Evit kaout un tañva eus ar blogva brezhonek (lañset e deroù miz Mae hepken):

http://nireblog.com/br
Pesticides, révélations sur un scandale français : al levr
Ul levr a zo bet embannet nevez 'zo gant ur c'hazetenner, Fabrice Nicolino, hag ur stourmer e-barzh kevredigezhioù, François Veillerette, diwar-benn al louzoù a vez lakaet war ar parkeier.
Daoust m'hon eus holl klevet komz eus al louzoù-se, dre ma ne vezer ket kelaouet e kav deomp n'o deus efed ebet warnomp, pe neuze a-bell hepken. Padal, n'eo ket gwir tamm ebet : en dour-glav e vezont adkavet, e-barzh korfoù an dud hag al loened, al latar, hag all. Hep komz evel-just eus o efed war an endro.
El levr-mañ, taer met sklaer, e vez diskouezet penaos eo deuet a-benn al lobbyoù da gemer ar galloud war ar re a zo e penn ar Stad hag e karg eus ar sujedoù-mañ, evit ma vefe kuzhet gwallefedoù al louzeier-se, ha kendalc'het d'ober ganto, evel ma oa bet graet gant an amiant ur mare zo.
Kaoz a zo ivez eus ur bern traoù all : ar pezh a reer "agriculture raisonnée" dioutañ, komzoù bet distaget gant politikourien... 
Ul lec'hienn a zo bet savet diwar-benn al levr : http://www.pesticides-lelivre.com/. Klok eo honnezh, ha savet-mat, un doare plijus d'ober anaoudegezh gant ar sujed, a-raok, marteze, prenañ al levr, pe profañ anezhañ d'unan ha n'eo ket (c'hoazh) kendrec'het gant ar boued bio !
M.M.

Diskouezadeg skeudennoù ha skritelloù e Skol Diwan Roazhon
Kinnig a ra ar grafourez hag arzourez Anaïs Meunier-Berthaux un diskouezadeg skeudennoù ha skritelloù e skol Diwan Roazhon, betek an 2 a viz Even. Un tañva eus he labour abaoe miz Meurzh 2005 a zo lakaet war wel aze, gant skeudennoù ha skritelloù arouezius eus al liammoù bet skoulmet etre he obererezhioù. Boulc'het he deus Anaïs Meunier-Berthaux gant ur c'houlzad pegañ skritelloù e kêr Roazhon, e karter an Ti-gar ha kostez ar Maezioù Frank. Frazennoù brezhonek zo warno, evel ar goulenn "Piv a lenn an dra-mañ?". T-shirtoù ha badjoù zo bet krouet ganti ivez, hag a ra dave d'ar brezhoneg peurvuiañ. Gellout a reer gwelet skeudennoù eus al labourioù-se en diskouezadeg.
Skol Diwan Roazhon, 31 bali Portugal (arsav metro Italie), betek an 2 aviz Even.
Evit gouzout hiroc'h: http://pikechu.over-blog.com/
Mell-droad: Roazhoniz laouen, Oriantiz dipitet, Naonediz diskaret
Ur blaz disheñvel a oa evit Roazhoniz pe Oriantiz gant ar c'hrogad a oa bet disadorn da noz evit 37vet devezh ar C'hevre 1. Brav eo deuet an traoù evit paotred Stad Roazhon buan gant ur pal lakaet gant Melchiot (skeudenn) a-raok na echufe ar vunutenn gentañ ! War-lerc'h e oa startijenn gant Pennoù Merluz an Oriant, ha kreñv int bet e-kerzh hanterenn gentañ ar c'hrogad, gant ur pal lakaet gant Ewolo. Goude an ehan, e oa cheñchet penn d'ar vazh koulskoude, ha dibaseet eo bet paotred Christian Gourcuff n'o deus ket gellet derc'hel penn dirak tagadennoù re Pierre Dréossi. Hag e kloze ar c'hrogad war un disoc'h sklaer ha fraezh : 4-1. Evit Roazhoniz, erruet da bevare, e teu da vezañ kreñvoc'h-kreñvañ ar spi da gemer perzh e Kib Europa ar Gampioned. Ret e vo d'ar re ruz-ha-du gounit a-enep Lille dre ret er c'hrogad a zeu. Evit ar Pennoù Merluz eo bet dipitus-bras ar c'hrogad, pa oa kroget mat an traoù ganto. Pa oant dekvet e renkad ar C'hevre 1, o deus kollet daou blas. Strivoù bras o deus graet a-hed ar bloavezh evit chom er C'hevre 1, ha ret e vo da strollad Christian Gourcuff bezañ mennet da vat en-dro dirak Parizianed ar PSG (15vet).
Diouzh tu Naonediz eo luziet an afer. Dalc'het o doa ar Ganaried dirak c'hoarierien Tolosa, 0-0, met a-raok fin ar c'hrogad eo bet aloubet an dachenn c'hoari gant suporterien Naoned, mantret ha dinervet e vefe o skipailh e penn izelañ-tout taolenn ar C'hevre 1. Diwar-se e tlefe Tolosa gounit ar c'hrogad hervez lezennoù ar C'hevre, met 'neo ket diluziet an afer c'hoazh.
Tekkon kinkreet (Amer béton)

Japan – 2006

Seveniñ : Michael Arias

Diwar oberenn Taiyo Matsumoto

Daou vreur emzivat eo Du ha Gwenn. "Ar C’hizhier" a reer eus ar c’houblad-se, livastred eus kêr Takara int, ha kempouez a-walc’h eo an traoù evel m’emaint. Met lakaet eo ar c’hempouez-se en arvar pa zeu yakuzaed c’hoant ganto da berc’hennañ al lec’h ; itrikañ a reont evit ma vefe diskaret ardremez kozh ar c’harter ha savet en o flas un dachenn dudi d’ober arc’hant.

Istor manga Matsumoto azasaet amañ d’ar sinema a lak ar pouez war meizad ar c’hempouez: un eil elfenn o vezañ lakaet a-dal d’eben. Ar yin hag ar yang e berr gomzoù. N’eo ket manikean met kentoc’h soutil an tudennoù taolennet e Tekkon kinkreet e gwirionez. Met dont a ra a-benn, dreist-holl, ar Stadunanad Michael Arias da sevel amañ un oberenn bersonel-tre, brav-kenañ da welet. Ar film bevaat japanat talvoudusañ deuet er-maez abaoe ur pennad eo, met da ziwall zo : n’eo ket kement-se un doare film evit ar re vihan.

Meriadeg Vallerie

Evit gouzout muioc’h : 映画「鉄コン筋クリート」公式サイト (evit ar japanegerien)

La Route du Rock 17 – Sant-Maloù etre ar 15 hag ar 17 a viz Eost

Abaoe m’eo bet krouet La Route du Rock e talc’h e aozerien d’o mennozh diazez : kinnig ur meskaj strolladoù dizalc’h anavezet (a-walc’h) ha re all n’int ket brudet tamm ebet. Derc’hel a reont ivez evit a sell ouzh an tachennoù sonerezh a blij dezho : rock gant gitar, sonerezh pop hag elektro. 

Kregiñ a ray an traoù d’ar Merc’her 15 a viz Eost gant The Go! Team (meskaj gitar-elektro-a bep seurt) o kinnig tonioù o fladenn nevez a zeuio er-maez a-benn miz Gwengolo, sonerezh folk lo-fi Herman Düne hag elektro Justice, ar strollad gall a glever komz kalz diwar e benn.

An deiz war-lerc’h e vo distro Smashing Pumpkins, unan eus ar strolladoù grunge brudetañ e dibenn ar bloavezhioù 1990. Dont a raio ivez CSS, ar strollad brazilian elektro-rock, deuet d’hol lakaat da zañsal c’hoazh e Roazhon e miz Kerzu. 5 strollad all, tost dianav, a vo ivez. 

Echuiñ a raio brav an traoù d’ar Gwener, gant 120 Days, ur strollad nevez-flamm eus Norvegia a nevesa ar sonerezh shoegaze war e bladenn gentañ. Tchak-poum elektro gwir a vo gant LCD Soundystem, ur strollad a dalvez ar boan gwelout war al leurenn. Met gellet e vo dreist-holl gwelout ha klevout Sonic Youth (skeudenn) o seniñ en urzh hag en he fezh o fladenn Daydream Nation, o fennoberenn bet embannet tost 20 vloaz zo. Un digarez evit tud zo da glevout o larsen kentañ. 

R.M.

Muioc’h a ditouroù :

http://www.laroutedurock.com/
http://www.myspace.com/laroutedurock
"Profit muioc’h eget ur mousc’hoazh"
Reiñ a ra lañs an APF (Association des Paralysés de France) d’ar c’houlzad "Profit muioc’h eget ur mousc’hoazh", d’ar Gwener 1añ ha d’ar Sadorn 2 a viz Even. Pal an degouezh-se a zo lakaat anavezout gwelloc’h bed an dud nammet met ivez dastum un tamm arc’hant evit kas da benn oberiantizoù aozet gant an APF.

An arc’hant dastumet a sikouro pep dileuriadezh-departamant da gas o raktresoù da benn, peurgetket stourm a-enep digenvez an dud nammet (aozañ pourmenadennoù, prenañ dafar urzhiataerezh, minibusoù...).

300 stand aozet d’ar 1añ ha d’an 2 a viz Mezheven (34 el liger-Atlantel ha 10 en Il-ha-Gwilen da skouer). Listennad al lec’hioù a c'heller kaout war : www.apf.asso.fr/operations/sourire/fichiers/stands_vente.pdf
Tu zo ivez da brenañ traoù enlinenn evit skoazellañ diouzhtu : http://www.apf.asso.fr/operations/sourire/index.php?page=boutique
Mari Lubrano

Evit gouzout hiroc’h :

www.apf-sourire.org
www.apf.asso.fr
